Приложение № 1
Евгений Степанович Казановский 
Коми Республикаса Юралысьлӧн 2024 во моз тӧлысь 19 лунся            98 №-а Индӧдӧн сетӧма «Почёта гражданин» Коми Республикаса медвылыс почёт ним.
Чужис 1938 вося урасьӧм тӧлысь 18 лунӧ Коми АССР-са Печора районлӧн Песчанка посёлокын. 1956 воын пырис велӧдчыны Саратовса зоотехническӧй ветеринарнӧй институтӧ. 1961 воын ыстӧм серти воис Печораын районкостса ветеринарно-бактериологическӧй лабораторияӧ, кӧні уджаліс ихтиопатология, а сёрӧнджык – биохимия да радиобиология юкӧнӧн веськӧдлысьӧн. 1968 воын лоис Печораса ветлабораторияын да Изьва-Печораса наука-туялан ветеринарнӧй станцияын наука удж серти директорӧс вежысьӧн, 1973 воын – тайӧ ӧтулыслӧн директорӧн. Сэні сійӧ веськӧдліс 50 воысь дырджык. 
Евгений Степанович Казановский – Коми Республикаын зэв тӧдчана морт, Комиын ветеринарнӧй наукаса дзик ӧти доктор. Сійӧ пуктіс ыджыд пай аймуын кӧр видзӧм сӧвмӧдӧмӧ. Туяліс, кутшӧм лёктор вермӧны вайны кӧръяслы фосфорорганическӧй инсектицидъяс. 
2008-2010 воясӧ Евгений Степанович дасьтіс да бура пӧртіс олӧмӧ войвыв кӧръяс пӧвстын медся тшӧкыда паныдасьлысь вуджан висьӧмъяс да паразитозъяс (сибирскӧй язва, энтомозъяс, некробактериоз да ӧткымын гельминтоз) бырӧдӧм серти мероприятиеяс. Найӧ отсалісны бурмӧдны видз-му овмӧсса пемӧсъяслысь дзоньвидзалунсӧ. 
Е.С. Казановскийлы сетӧма кӧр видзан юкӧнын вермӧмъясысь СССР-са ВДНХ-лысь бронза медаль, Россияса видз-му овмӧс наукаяс академиялысь, Коми АССР-са да Коми Республикаса видз-му овмӧс министерствояслысь, СССР-са Министръяс Сӧветлысь, ВЦСПС-лысь Почёт грамотаяс да мукӧд награда. Лоӧ инновацияяс юкӧнын вермӧмъясысь Коми Республикаса Веськӧдлан котырлӧн премияа лауреатӧн. «Печора» муниципальнӧй районса Сӧветлӧн 2008 во ӧшым тӧлысь 24 лунся помшуӧмӧн Евгений Степановичлы сетӧма «Печора карса почёта гражданин» ним. 
